
  Ümumi bioloji baxımdan ontogenezin əsas əlamətlərindən biri cinsi çoxalmanın həyata keçirilməsini təmin etməkdir. Ontogenezi 3 dövrə bölmək olar: reproduktiv fəaliyyətə qədərki dövr, reproduktiv dövr, postreproduktiv dövr. Reproduktiv fəaliyyətə qədərki dövrdə fərd hələlik çoxalma qabiliyyətinə malik deyil. Bu dövrün əsas mahiyyəti ondan ibarətdir ki, məhz bu zaman fenotipcə cinsi yetişkənlik baş verir. Reproduktiv dövrdə fərd cinsi çoxalmanı həyata keçirir, orqan və sistemlər nisbətən stabil fəaliyyət göstərirlər və xarici təsirlərə qarşı müqaviməti yüksək olur. Postreproduktiv dövrdə orqanizm qocalır, cinsi çoxalma prosesində zəif iştirak edir və yaxud heç iştirak etmir. Müxtəlif xarici mühit amillərinə qarşı dözümlülüyü və uyğunlaşması azalır.
  Reproduktiv fəaliyyətə qədərki olan dövr özü də dörd yarımdövrə bölünür: embrional, sürfə, metamorfoz və yuvenil.
  Embrional və yaxud rüşeym dövrü ontogenezdə cinsi hüceyrələrin mayalandığı andan rüşeymin yumurta örtüyündən çıxdığı vaxtadək olan zamanı əhatə edir. Embrional dövr onunla xarakterizə olunur ki, ziqot bu və ya digər formada sərbəst yaşaya bilən orqanizmə çevrilir. Onurğalıların böyük əksəriyyətində embrional dövr özündə aşağıdakı mərhələləri birləşdirir: bölünmə, qastrula, histo və orqanogenez. Bu mərhələlərin davametmə müddəti müxtəlifdir. Plasentalı məməlilərdə isə o daha qısadır.
  Bölünmə, qametogenez və mayalanma proseslərinin hər biri ayrıca dövrdür, bilavasitə fərdi inkişaf deyil, hətta ona gətirib çıxarmaya da bilər, ancaq mayalanma baş tutarsa rüşeymin inkişafı mümkündür. Qametlərin əmələ gəlməsi prosesi progenez adlanır və həqiqi ontogenezin əvvəlinə təsadüf olunur. Qametogenezin və mayalanmanın sitoloji prosesləri valideyn ontogenezi ilə onların yeni nəsli arasında  aralıq bir həlqə sayılır.
  Sürfə mərhələsi o onurğalılarda müşahidə olunur ki, onun rüşeymi quruluşca yetkin fərdin əlamətlərinə oxşamasa da yumurta örtüyündən çıxaraq sərbəst yaşama qabiliyyətini qazanır. Əsasən ibtidai onurğalılardan minoqa, sümüklü balıqların əksəriyyətində və suda-quruda yaşayanlarda rast gəlinir. Bütün onurğalı heyvanlarda sürfə mərhələsi embrional mərhələyə nisbətən daha uzun müddətlidir.
  Metamorfoz sürfənin yuvenil formaya çevrilməsidir. Metamorfoz prosesində orqanların bir hissəsinin dağılması, yenidən qurulması və əmələ gəlməsi kimi vacib morfogenetik yeniləşmələr baş verir.
  Yuvenil dövr metamorfozun qurtardığı andan cinsi yetkinlik və çoxalmanın başlaması anınadək olan vaxtı əhatə edir. Bu dövrün xüsusiyyəti ondan ibarətdir ki, cavan fərd özünəməxsus formada qidalanır, onun davranışı və valideyndən asılılıq dərəcəsi də özünəməxsusdur. Onurğalı heyvanlarda yuvenil dövrün müddəti 13-18 gündən (çöl siçanında), 18-20 il (ağ balıqda, timsahlarda, albatrosda, fillərdə) arasında dəyişir. Onurğalıların çoxunda, xüsusilə insanda cinsi yetişkənliyə çatmaq və çoxalmaya başlamaq müxtəlif yaş bölgülərinə düşür.
  Ekoloji-embrionoloji aspektdən ontogenezi iki - doğulana qədərki (prenatal) və doğulduqdan sonrakı (postnatal) dövrlərə bölürlər. Bir çox heyvanlarda isə rüşeymin yumurta qişasından azad olanadək olan dövrü prenatal, qişadan azad olduqdan sonrakı dövrü isə postnatal dövr adlanır. Bütün fərdlər doğuma qədər ya yumurta örtüyü altında, ya da ananın bədənində qorunur, eyni zamanda sərbəst qidalanmır və başqa funksiyaları yerinə yetirə bilmir. Anadan olandan sonra isə fərd ətraf mühitlə əlaqə yaradır, sərbəst qidalanır, hərəkət edir və digər həyati əhəmiyyəti olan vəzifələri yerinə yetirir.
  Postembrional ontogenezi ümumilikdə isə aşağıdakı dövrlərə bölürlər.
  1.Yuvenil - cinsi yetkinliyə qədər olan vaxt; 2.Yetkinlik - cinsi yetkinlik vaxtı əhatə edir; 3.Qocalıq dövrü - təbii ölümədək olan vaxtı əhatə edir.
  Yuvenil dövrü haqqında məlumatımız var. Ondan sonra yetkinlik dövrü başlayır. Bu dövrün xarakterik xüsusiyyəti ondan ibarətdir ki, fərd çoxalma qabiliyyətinə malik olur, ətraf mühitdə sərbəst və aktiv fəaliyyət göstərir, nəsil qayğısına qalır. Orqanizm son böyümə ölçüsünə çatmasına baxmayaraq onun hüceyrələrinin bölünüb çoxalması prosesi hələ də davam edir, zədələnmiş və yaxud itirilmiş hüceyrələr yeniləri ilə əvəz olunur. Ona görə bu dövrdə yaraların sağalması, zədələrin bərpası və orqanların fizioloji və reperativ regenerasiyası müvəfəqiyyətlə həyata keçirilir.
  Qocalıq, ontogenezin qanunauyğun inkişaf dövrü olub bütün canlılara xasdır. Qocalığı öyrənən elm herentalogiya (latınca heron-qocalıq, loqos-elm deməkdir) adlanır. O, qocalığın bioloji və sosial amillərinin əsas qanunauyğunluğunu öyrənir və eyni zamanda ömrün uzadılması haqqında təkliflər verir. Qocalıq zamanı baş verən dəyişilmələr orqanizmin bütün quruluş və funksional səviyyəsində, yəni molekulyar, orqanoid, hüceyrə, toxunma, orqan və orqanizm səviyyədə baş verir. Qocalığın iki forması ayırd edilir: fizioloji (bioloji) və vaxtından əvvəl qocalıq. Fizioloji qocalıq orqanizmin təqvim yaşını xarakterizə edir, özündə xronoloji və bioloji yaşlara bölünür. Müasir təsnifata görə insanlarda 60-76 yaş ahıllıq, 75-89 yaş qocalıq, 90yaşdan çox isə uzun ömürlülər adlanır. Orqanizmin qocalma sürəti genetik nəzarətdə olur, ancaq mühit amilləri vaxtından əvvəl qocalmaya səbəb olur.Həyatın maksimum uzunluğu - növün əlamətidir. İnsanın təbii ömrünün uzunluğu 120-150 il hesab olunur.


